
 МЕМЛЕКЕТТІК ХАТШЫ ХИЛЛАРИ КЛИНТОННЫҢ 

АДАМ ҚҦҚЫ КҤНІНЕ БАЙЛАНЫСТЫ 

МӘЛІМДЕМЕСІ  

 

   БҰҰ-ның Бас ассамблеясына Адам құқықтарының жалпыға ортақ декларациясын ұсына отырып 

Элеонора Рузвельт: «Бүгін біз Біріккен Ұлттар Ұйымының да, адамзат баласының да тарихындағы 

ең ерекше оқиғаның қарсаңында тұрмыз», – деген еді. 1948 жылғы 10 желтоқсанда әлем 

жұртшылығы барлық адамдардың тең әрі ажырамас құқығын мойындап, жер шарындағы 

баршамызды біздің ортақ мұрамыз саналатын өз құқығымызды талап етуге жігерлендірді.  

 

   Өз басым күн сайын әлемнің әр түкпірінде үлкенді-кішілі ерлік әрекеттеріне куә болып жатамын. 

Бейбітшілікке қосқан үлесі үшін биыл Нобель сыйлығын алып жатқан Лю Сяобо Қытайда бейбіт 

саяси реформа жасауға үндеген «Хартия-08» құжатын әзірлеуге қатысқаны үшін бас 

бостандығынан айырылды. Бүгінгі Адам құқы күні оны тез арада босату қажет деген үндеуімді 

тағы да қайталаймын. Бұдан басқа аймақта, «Дамас де Бланко» тобы саяси тұтқындарды босату 

жөнінде бастама көтеріп, Кубадағы адам құқықтары ахуалының нашарлығына халықаралық 

қауымдастықтың назарын аудартқаны үшін қуғын көріп, қорқытып-үркітуге ұшырады. Магодонга 

Махлангу мен оның «Зимбабве әйелдері, бас көтер» ұйымының белсенділері әйелдерді 

әділетсіздікке қарсы бейбіт жолмен жұмыла күресуге шақырған әрекеті үшін тұтқындалып, зәбір 

көріп жатыр. Түрлі саладағы қаһарман азаматтар  Адам құқықтарының жалпыға ортақ 

декларациясында әлемнің әрбір елі бекіткен қағидаларға деген сенім мен үмітті арттыра түсу үшін 

еңбек етіп жатыр. Бұл белсенділердің «адамның негізгі құқықтарына, оның жеке басын құрметтеу 

мен қадірлеуге деген сенімді бекіте түсу» жолындағы еңбегі, олардың табандылығы мен 

жанкештілігі – адам бойындағы ең асыл қасиеттердің көрінісі.     

 

   Элеонора Рузвельт айқын да бұлжымас қағидаларды алға тартқан сол күннен бері алпыс екі жыл 

өткен соң біз азаматтық қоғамды қорғау және қолдау сияқты кезек күттірмес мәселемен бетпе-бет 

келіп отырмыз. Көп елдердің өкіметтері адам құқықтарын қорғаушылардың үнін өшіру үшін күмән 

туғызатын құқықтық шара қабылдап, қорқыту, шек қою, қамау әдістерін қолданып, қасақана 

көзжұмбайлыққа барып отыр. Америка Құрама Штаттары бүкіл әлемде азаматтық қоғамды қорғап, 

оны насихаттауды өзіне міндет санайды. Сондықтан біз ел басшыларына Адам құқықтарының 

жалпыға бірдей декларациясы бойынша өз азаматтарының алдында жауапкершілік арқалап 

отырғанын айтып, ескертуден танбаймыз. Бұл сөзімді қуаттау үшін мен АҚШ елшіліктеріне осы 

бүгін азаматтық қоғам белсенділеріне есік ашып, олардың мұң-мұқтажын тыңдап, біздің 

қолдауымызды білдіруді тапсырдым.  

 

   Бұл Декларация негізгі, халықаралық деңдейде мойындалған адам құқықтары мен 

бостандықтарын қорғауға ұмтылған жандар үшін темірқазық рөлін атқарып келеді. Дәл осы күні 

және күн сайын Америка Құрама Штаттары Декларацияда қастерленген ұғымдарды барша адамзат 

үшін ақиқатқа айналдыруды парыз тұтқандармен бір сапта тұрады. Біз барлық мемлекеттерді өз 

ішінде және өзге аймақтарда Декларацияда берілген уәделерді баянды ету жолдында тізе қосып, 

біздің қатарға қосылуға шақырамыз.  


